Қазақстан Республикасы Парламент Мәжілісі
«Каспий теңізінің теңіз ортасын қорғау жөніндегі негіздемелік конвенцияға Каспий теңізін жерүсті көздерінен және құрлықта жүзеге асырылатын қызмет нәтижесіндегі ластанудан қорғау жөніндегі хаттаманы ратификациялау туралы» Қазақстан Республикасы
Заңының жобасына түсіндірме жазба
Каспий маңы мемлекеттерінің уәкілетті өкілдері Каспий теңізінің теңіз ортасын қорғау жөніндегі негіздемелік конвенцияға (Тегеран конвенциясы) 2003 жылғы қарашада Тегеран қаласында (Иран Ислам Республикасы) қол қойған және ол Қазақстан Республикасының 2005 жылғы 13 желтоқсандағы №97 Заңымен ратификацияланған.

Осы конвенцияның 6-бабына сәйкес Каспий теңізінің теңіз ортасын қорғау бойынша қосымша шараларды белгілейтін бірқатар мемлекетаралық хаттамаларды әзірлеуді қоса алғанда оның мақсаттарына жету көзделген. Атап айтқанда, Конвенцияның 7-бабы 2-тармағына сәйкес Конвенцияға Каспий теңізінің жерүсті көздерінен ластануын болдырмау, төмендету және бақылау жөніндегі хаттаманы (бұдан әрі – Хаттама) әзірлеу көзделген.

Конвенцияның осы ережелерін орындау мақсатында Каспий маңы мемлекеттерінің сарапшылары халықаралық сарапшылардың қолдауымен Каспий теңізінің жерүсті көздерінен және құрлықта жүзеге асырылатын қызмет нәтижесіндегі ластанудан қорғауға, сондай-ақ, Каспийдің экологиялық сау теңіз ортасын жақсартуға және ұстауға бағытталған Хаттама жобасы әзірленген. Хаттамаға бес Каспий маңы елдері (Әзірбайжан Республикасы, Иран Ислам Республикасы, Қазақстан Республикасы, Ресей Федерациясы, Түрікменстан) қол қойған.
Хаттама Каспий маңы мемлекеттерін шекті жол берілетін шығарындылардың/тастандылардың белгіленген көлемін, қоршаған орта сапасының экологиялық нормативтері мен нысаналы көрсеткіштерін ескере отырып, ластану көздеріне бақылау бойынша шараларға негізделген өңірлік немесе ұлттық бағдарламаларды немесе іс-қимыл жоспарларын қабылдауды міндеттейді. Сондай-ақ, мұнда Тараптарды теңіз акваториясында немесе оның маңындағы аймақтарда шаруашылық қызметті жүзеге асыру барысында қолда бар ең таңдаулы технологиялар мен табиғат қорғау тәжірибесін қолдану немесе оны қолдануды және оларға қол жеткізуге және оларды табыстауға жағдай жасауды міндеттейтін нормалары қамтылған.

Хаттаманы іске асыру мақсатында Каспий теңізі теңіз ортасының және жағалау маңындағы аудандарының физикалық, биологиялық және химиялық сипаттамалары жөніндегі, оның ішінде теңіз акваториясына жерүсті көздерінен ластаушы заттардың түсетін көлемі туралы мәліметтер базасын құру және жүргізу болжанады. Каспийдің теңіз ортасы мен жағалау маңындағы аудандарының жай-күйін бағалау, жағалау сызығы бойынша теңіздің ластану деңгейін бағалау тұрақты негізде жүргізу болжанып отыр.

Хаттамаға сәйкес Тараптар жалпы басшылық қағидаттарын, және міндеттемелеріне байланысты жағалау маңындағы су шығаруларының техникалық сипаттамалары бойынша стандарттарды, сарқынды суларды тазарту әдістерін, сондай-ақ, адам денсаулығын қорғау, биологиялық ресурстар және теңіз экожүйелері бойынша талаптарға сәйкес келетін теңіз суы сапасының критерийлерін әзірлейтін және қолданатын болады.

Конвенцияның 24-бабы 1-тармағына сәйкес оның хаттамалары Уағдаласушы Тараптардың заңнамасына сәйкес оларды ратификациялағаннан, қабылдағаннан немесе бекіткеннен кейін күшіне енеді. Қазақстан Республикасының халықаралық шарттары туралы» Қазақстан Республикасының 2005 жылғы 30 мамырдағы Заңының 11-бабына сәйкес осы Хаттама ратификациялануға тиіс.
Жоғарыда айтылғанның негізінде «Қазақстан Республикасының халықаралық шарттары туралы» Қазақстан Республикасының Заңы                     11-бабына сәйкес Қазақстан Республикасының Үкіметі «Каспий теңізінің теңіз ортасын қорғау жөніндегі негіздемелік конвенцияға Каспий теңізін жерүсті көздерінен және құрлықта жүзеге асырылатын қызмет нәтижесіндегі ластанудан қорғау жөніндегі хаттаманы ратификациялау туралы» Қазақстан Республикасы Заңының жобасын Қазақстан Республикасы Парламентінің қарауына енгізеді.

Хаттаманы іске асыру республикалық бюджеттен қосымша қаражат бөлуді талап етпейді, теріс әлеуметтік-экономикалық салдарларға әкеліп соқпайды.
Қазақстан Республикасы Заңының осы жобасын қабылдау Каспий өңіріндегі елдер арасындағы сенімді нығайтуға мүмкіндік береді және біздің еліміздің экономикалық даму мақсаттарына қоршаған орта мүддесін ескеру арқылы жету ұмтылысын бүкіл халықаралық қауымдастыққа көрсетеді. 

